
Tairiscint i gcomhair rún ó Pharlaimint na hEorpa maidir leis na Ballstáit a bhfuil sé 
beartaithe acu ionaid tearmainn a sheachfhoinsiú lasmuigh den Aontas

Tá Parlaimint na hEorpa,

– ag féachaint d’Airteagal 2 den Chonradh ar an Aontas Eorpach,

– ag féachaint do Riail 143 dá Rialacha Nós Imeachta,

A. de bhrí gur shroich nó gur sháraigh líon na n-iarratas ar thearmann a taisceadh i dtíortha 
AE+ 100 000 iarratas i mí Mheán Fómhair, i mí Dheireadh Fómhair agus i mí na 
Samhna 2022; de bhrí gur shroich líon na n-iarratas ar thearmann na leibhéil is airde ó 
2015-2016 i leith;

B. de bhrí gur cuireadh brú ollmhór ar chórais náisiúnta tearmainn agus gur sáraíodh 
acmhainneacht ghlactha na gcóras sin mar gheall ar mhórphlódú isteach na n-iarrthóirí 
tearmainn;

C. de bhrí gur iarr Ballstáit áirithe, lena n-áirítear an Danmhairg agus an Ísiltír, go 
mbunófaí ionaid ghlactha lasmuigh den Aontas; de bhrí gur luadh Ruanda mar 
chomhpháirtí ionchasach leis na hionaid tearmainn sin a bhunú;

1. á chur in iúl gur geal léi na tionscnaimh ó na Ballstáit chun glacadh le hiarrthóirí 
tearmainn lasmuigh den Aontas;

2. á chur i bhfáth gur cheart go n-eagrófaí go nglacfaí le hiarrthóirí tearmainn ina réigiún 
féin; á mheas nach ceart cónaithe é an ceart chun tearmainn;

3. á iarraidh ar an gCoimisiún tacú leis na Ballstáit ionaid tearmainn a bhunú i 
gcomhpháirtíocht le tíortha lasmuigh de AE; á iarraidh ar an gCoimisiún imscrúdú a 
dhéanamh ar na comhpháirtíochtaí sin a bhunú le níos mó tíortha nach bhfuil san 
Aontas;

4. á threorú dá hUachtarán an rún seo a chur ar aghaidh chuig an gCoimisiún, chuig an 
gComhairle agus chuig na Ballstáit.


